
2017-imut anigaasanut inatsisissaatut siunnersuut 

(Anigaasaqarnermut aatsitassanullu naalakkersuisoq) 

 

Siumumiit imatut oqaaseqarfigissavarput 

Siumup pingaartippaa aningaasaqarnikkut akisussaasuseqartumik ingerlatsineq, tamannali qulak-

keersimajuarumallugu aningaasatigut isaatitsiviusinnaasut amerlanerusut pilersinnerisigut qulak-

keerneqassasoq anguniartariaqartoq; aatsitassarsiornerup sulissutigineratigut, takornariaqarnermi 

inerisaanikkut, annerusumik aalisarnermi naleqalersitsinikkut aqqutissiuunneqartariaqartoq 

Siumumi isumaqarpugut. 

 

Maanna aningaasanut Inatsisissaq 2017-imut saqqummiunneqartoq sinneqartooruteqarfiusussatut 

Naalakkersuisuniit saqqummiunneqartoq suleqataaffigissavarput, illersorneqarsinnaasumillu naam-

massineqarnissaa anguniarlugu suleqataanissarput piareersimaffigaarput, 

 

Aallarniutigaluguli  Siumumiit Naalakkersuisunut apeqqutigissavarput, Namminersorneq pillugu 

isumaqatigiissut malillugu akisussaaffiit naalagaaffimmit tigunngisavut eqqarsaatigalugit qanoq 

ingerlariaqqinnissaq takorloorneqarnersoq, qanorlu tulleriaarlugit tigooqqaanissaq pilersaarusior-

figineqarsimanersoq paasissallugu pingaarutilittut Siumumiit isigigattigu.  isumaqatigiissutaasoq 

malillugu aningaasatigut nammineq akilertussaavavut, aammalu akissaqartinniartussaavavut taa-

maattumik tamatumunnga pilersaarusiorluni suliaqartoqarnersoq aammalu akisussaaffiit sorliit 

siulliullugit tigunissaat sulissutigineqarnersoq paasissallugu Siumumiit pingaartipparput. Ukiut 

aningaasanut missingersuuteqarfiusut eqqarsaatigalugit sillimaffigineqartariaqarsorigatsigit. 

 

Nunatsinni annertuumik aalisarneq aningaasalersuisuusoq ilisimavarput, sinerissap qanittuani 

aalisarneq ilanngullugu tunngaviusumik aalisarnikkut atugassarititaasut pitsanngorsartuarnissaat 

pingaarutilimmik inissisimavoq, Naalakkersuisunut kaammattuutigalugu nutarterisinnaanermut 

aningaasanut inatsisikkut periarfissaqartitsisumik aqqutissiuunneqartariaqartoq Siumumi 

isumaqarpugut. 



 

Taamatuttaaq nunap immikoortuani (kujataani) umiatsiaararsortunut tapiiffigineqarluni 

periarfissaqartitsisoqarnissaa sulissutigineqassasoq kaammattuutigaarput, taamatut 

kaammattuuteqarnerput ima paasineqassaaq; nunatta kujataani umiatsiaaqqanut inuussutissarsiutitut 

atorneqartussanut pissarsinissamut Qaanaami, tasiilami aamma Ittoqqortoormiini 

umiatsiaarartaarniarnermi akip 84%-iinik tunniussisoqartarneratut aaqqissuussisoqarnissaa 

Naalakkersuisut aqqutissiuutissagaat kaammattuutigaarput aningaasaliissutaasullu konto 

pingaarnermi: 51.07.40 umiatsiaaqqanut tapiissutit naleqquttumik qaffaaffigineqassasut ukiut 

missingersuusiorfiusut ilanngullugit aqqutissiuuteqqullungit  

Tamatumani sinerissap qanittuani aalisartut piniartullu Kattuffii nunallu immikkoortuani kujataani 

aalisarnikkut susassaqartut peqatigalugit aaqqiisoqarnissaa ilanngullugu kaammattuutigaarput. 

 

Nunatta imartaani sarfap kissartup atuunerani ilisimaneqarpoq saarullippassuaqaleriartortoq,  

taamaattorli pisassiissutissatut innersuussutaasartut naammaginanngilluinnarput annikitsuinnarmik 

innersuutigineqartarlutik, allatut oqaatigalugu; paasiniarneqartariaqalerpoq Pinngortitaleriffimmut 

aningaasaliissutaasartut ikippallaarnersut immaqaluunniit ilisimatuutut misissuisussat 

ikippallaarnersut. 

  

Pisassiissutit agguataarneqarnerat misissuinernik aallaaveqarmata nunallu immikkoortuinut 

pitsaanerusumik malitseqassappata, pingaaruteqarpoq aalisakkat takkussimaarnerini sukkasuumik 

qisuariarsinnaanissaq, taamaattumik aningaasaliissutaasartut ukiuni aningaasaliiffiusuni 

ikippallaarpata naleqquttumik aningaasaliinissaq aqqutissiunneqassasoq kaammatuutigissavarput, 

minnerungitsumik aalisarnermi atuisut aalisartut ilisimasaat sanillersuullugit nalilersuinermi 

peqataatinneqaqqullungit 

 

Ukiuni aggersuni aningaasatigut annertuunik unammilligassaqartoq ilisimavarput taamaattumik 

aaqqissuuseqqinnerit ingerlannissaat Naalakkersuisunut kaammattuutigissavavut, pineqarlutik: 

Ineqarnikkut, Ilinniartitaanikkut, Akileraartarnikkut, Aalisarnermi Inatsit, Sanaartornermi 

aningaasaliissutit tamakkiinerusumik siammasissumillu aaqqissuunnerisigut.  

Ilisimavarput ukiut siuliinut sanilliullugu suliffissaaleqineq appariartormat tamannalu suli 

sulissutigiuassallugu pingaaruteqarpoq, taamaattorli aalisarnermi naleqarnerulersitsiniarnermi 

suliffissuit sulisussaaleqisarnerat uteqattaartumik ajornartorsiutaasoq qaangerniarlugu kattuffiit 



 

kommuunit susassaqartullu peqataatillungit aaqqisutissamik nassaarniaqatigiinissaq pisariaqalersoq 

isumaliutigeqquarput 

Akileraartarnikkut  isertitassat 2016-imut sanilliullugit, 2017-imi  71.mio kr-nik qaffariaateqarnerat 

maluginiagassaavoq, pingaarutilik takusinnaavarput ukiuni missingersuusiorfiusuni 2018-2019 

aamma 2020 ilanngullugu appariaateqannginnissaa naatsorsorneqarsimammat, allatut oqaatigalugu 

ukiuni missingersuusiorfiusuni appariaatissat annikitsuinnaassasut missingersorneqarsimapput, 

ilanngullugu Siumumiit ukiuni aningaasaliiffiusuni sanaartornikkut aningaasaliissutaasartut 

atunngitsoortartut qanoq sulissutigineqassanersut apeqqutigissavarput, ukiunimi siuliini aningaasat 

ukiumi aningaasaliiffiusuni atungitsoortut sanaartornermullu aningaasaateqarfimmut 

ikiinnarneqartartut sulisinneqartariaqarput. Aningaasaliissutaasimasut aningaasaateqarfimmut 

toqqorlugit uninngatitsisunngortannginnissaat sapinngisamillu nunatsinnut sanaartornikkut 

siammarnissaat pingaaruteqarmat Siumumiit Naalakkersuisunut kaammattuutigisavarput 

sulissutigeqqullugu. 

 

Kommuunit 

Naluneqanngitsutut kommuunerujussuit pilersinneqarput akisussaaffinnik annerusunik tigusinissaat 

siunertaralugu, tamatumunnga suut akisussaaffiit kommuninut nuuneqartussatut Naalakkersuisuniit 

sulissutigineqarnersut paasissallugu pingaaruteqarpoq Inatsisartut Naalakkersuisut 

ingerlatsinerannik sissuertuunermini suliassaminnut naammassinnissinnaassagunik.  

Aamma ilanngullugit qanoq nuunneqartussat piffissalersugaanersut soqutigisariaqarpaat. ilaatigut 

nunap immikkoortuini illoqarfiit pingaarnertut qitiusut sulisoqarnikkut kipiluttunartumik 

inissisimapput, qitiusoqarfiit eqiteruffiunerat pissutigalugu siammasissumik sullissineq innuttaasut 

tikillugit suliassaqarfiit nussorneqartussat aaqqissuuniarneqarpat? Immaqaluunniit maannakkutut 

eqiterussilluni ingerlatsineq siunertarineqarpa? Erseqqissumik oqaatigineqartariaqalersorinarpoq 

toqqissisimasumik innuttaasut najukkaminniiginnassappata, anguniagaq qanoq 

ilusilersorniarneqarnersoq sumiiffinni innuttaasut kiffartuunneqarnerat illersorneqarsinnaasumik 

inissisimanissaa pingaaruteqarmat, soorluttaaq inuttut pilersaarusiorniarnermi tamanna apeqqut 

ilisimallugu pingaaruteqarluinnartoq.  

Ilanngullugu paaserusunnarpoq Oqartussaaffiit kommuninut tigummineqareersut pitsaanngitsumik 

ingerlatsiviusut assersuutigalungu isumaginninikkut sullissineq qanoq pitsaanerusumik 

angusaqarfiusinnaanissaat qulakkeerniarlugu  suliniuteqartoqarnersoq,isumaginninikkullu 

sullisinermi kommuunit pitsaanerusumik suliassanut isumaginnissinnaasariaqartut ilangullungit 



 

uparuarusuppavut soorluttaaq suliassaqarfiit nussorneqartussat qanoq 

pilersaarusiorfigineqarsimanersut, tamanna aamma malitseqartussammat aningaasatigut 

sulisutigullu aaqqisuuseqqinnermik. 

Ilanngullugu Siumumiit paaserusupparput kommuunit akornanni naligiissaarinermut akileraarut 

killiffimmi qanoq isikkoqarnissaanut suliniutit pillugit nassuiaateqarfigineqarniarnersugut, 

oqartussaaffiit nussorneqassappata tamanna ilanngullugu eqqumaffigineqartariaqarpoq ullumikkut 

akileraarutit atuuttut kommunimiit kommunimut nikingasarmata, naligiinnerunissamillu 

atugaqartitsisoqassappat naligiissaarinermi suliniutit pingaaruteqarmata. 

 

Isumaginninneq 

Isumaginninnikkut sullissinermi maluginiagassaavoq annertuumik Isumaginninnermut 

Naalakkersuisup suliassaqarfiit minnerunngitsumik meeqqat sullinneqarnerat pillugu 

suliniuteqarnera,  meeqqat pisinnaatitaaffii pillugit sullinneqarnerallu annertuumik aallunneqarput. 

Tamatumani Meeqqat illersuisuata annertuumik eqqummaarinnera tapersersugassaavoq 

takusinnaavarput aningaasatigut atugassarititaasut qaffakkiartunngitsut. Killiffimmi 

paasinarsereerpoq isumaginninnikkut suliassat annertuumik immikkut eqqumaffigalugit 

ingerlatsiviusariaqartut, akisussaaffik inuiaqatigiinniittoq pitsaanerusumik kivinniarlugu 

pingaaruteqarpoq suliniutit aningaasartalerlugit ingiaqatigiisinneqarnissaat. 

Konto pingaarnermi:30.14.31 takugutsigu nalunaarusiatigullu suliassat amerliartornerat takuguttigu 

anigaasatigut atugassarititaasut qaffaafigineqanginnerat eqqarsaatigalungu ataqatigiigittoqarpoq 

taamaattumik naleqqutumik aningaasatigut atugassaqartitsinissaq pisariaqartoq Siumumiit 

kissaatigaarput aningaasatigullu ukiut missingersuuteqarfiusut ilanngullugit qaffaanissaq 

naleqquttumik aningaasalerniarlugu Naalakkersuisut sulissuteqassasut piumaffigaavut 

Meeqqanut taamatuttaaq angajoqqaaminnik isumagineqarsinnaajunnaarsimasunut ilaqutariit 

angajoqqaarsiaasartut meeqqanut paaqqinninnerminni ajunngitsorsiassaqartitaanerat aningaasatigut 

naapertuuttumik aaqqissuussivigineqartariaqalersut Siumumi isumaqarpugut. Taamaattumillu 

Naalakkersuisunut kaammattuutigissavarput ilaqutariit meeqqanik paarsinerminni 

ajunngitsorsiassaqartitaanerat piaartumik naapertuuttumillu aaqqiiviginiarlugit 

suliniuteqartoqassasoq. 

Ajoraluartumik meeqqanut angajoqqaaminnik isumassorneqarsinnaajunnaarsimasunut 

angajoqqaarsiaasartut naapertuuttumik atugassaqartitaanginnertik pissutigalugu soqutiginninnerat 

killilerneqartarpoq, aningaasatigut atugassarititaasut ajorpallaarnerat pissutigalugu, naak ulloq 



 

unnuarlu paaqqinniffinnut sanilliullugit ilaqutariinni meeqqat inissisimatinneqartarnerat, meeqqat 

ineriartornerannut pingaarutilerujussuarmik pitsaasumik toqqissisimasumillu ilaqutariinni 

paarineqartarnerat  aqqutissiuunneqarpata, inuiaqatigiinnut pitsaanerpaasussaagaluartoq. 

Periarfissarlu iluatsillugu meeqqanut angajoqqaarsiaasartut Siumumiit qutsavigerusuppavut 

qanilaarnermik asanninnermik annilaangateqaranilu toqqissisimasumik meeqqat atugaqarnissaanut 

aqutissiuuseqataanissinnut. Sapinngisarput tamaat aaqqiissuteqarniarluta suliniuteqarnerput 

ingerlatissavarput naapertuunerusumik paaqqutarinninnissinni atugassaqartitaanissarsi 

pingaarutilerujussuummat. 

 

Naalakkersuisunut kaammattuutigissavarput Meeqqanut ulloq unnuarlu inissiisarfiit 

misissuiffigineqassasut, naluneqanngilaq aningaasatigut akisoorujussuunerat, ilami allaat 

eqqarsarnarsivoq ulloq unnuarlu meeqqanut paaqqutarinniffiit 

aningaasarsiutaaginnalersimannginnersut?  Angajoqqaarsiaasartunummi sanilliullugit 

akisoorujussuupput, aningaasatigullu assigiinngissutaasut nalilersuiffigineqartariaqalerput, aammalu 

angajoqqaarsiaasartunut atugassarititaasut naapertuunnerusumik aaqqiivigineqarpata ilaqutariit 

paaqqutarinninnissamut nukissallit meeqqat pisariaqartitaanik annermik tunniussassaqarnerat 

qularutissaanngimmat. 

Naalakkersuisunullu ilungersortumik misissoqquarput ulloq unnuarlu paqqutarinniffiusut 

naapertuuttumik akilersuititsinersut misissoqqullugit. 

 

Utoqqartavut amerliartorput tamanna aamma isumaqarpoq ulloq unnuarlu utoqqaat 

ikiorserneqarnisssamik annerusumik pisariaqartilertussaallutingu ilaatigummi ullumikkut 

nalinginnaasumik utoqqalisut aamma utoqqaat puigortunngortut najugaqatigiiffiit 

naleqqussagassaasut. Siumumiillu apeqqutigissavarput utoqqaat ulloq unnuarlu paaqqutarineqarneri 

nalinginnarmik utoqqalisartut aammalu puigortunngortut paaqqutarineqarneri eqqarsaatigalugit 

pilersaarusiornerit aallartinneqareersimanersut, kaammattuutigissallugulu pilersaarusiorneqassasut 

inummut utoqqalisumut naligisat peqatigalugit toqqissillutik najugaqartinneqarnissaat 

qulakkeerneqartariaqarmat. 

 

Ilanngullugu sulisut eqqarsaatigalugit ulluinnarni oqilisaanneqarnissaat, ataavartumik aamma 

sulisorisat pikkorissarneqartuarnissaat kommunit suleqatigalugit sulissutigineqaqqullugu 

kaammattuutigaarput, isumaginninnermi suliat pitsaassusilimmik  kommuninit ingerlanneqarnissaat 



 

anguniarlugu inatsisit atuupput. Meeqqanut suliassaqarfik, innarluutilinnut suliassaqarfik 

eqqarsaatigalugit aningaasatigut malitseqartumik aaqqissuussinissat pisariaqartinneqarpata 

Siumumi oqaloqataanissamut aaqqiiniaqataanissamullu piareersimavugut. 

Kommuninullu erseqqissarneqartariaqarpoq inatsisit atuuttut naapertorlugit sullissinissaq 

qulakkeerniarlugu inatsisitigut sukaterinerit pisariaqalersimammata, naammaginartumik 

naammassinnissinnaannginneq kommuniniittoq killilerneqartariaqarmat. Naalakkersuisunullu 

eqqumaffigeqqussavarput aningaasatigut malitseqartariaqarpata tamatumunnga pisariaqartitsineq 

naapertorlugu aningaasalersorneqarnissaat eqqumaffigeqqullugit. 

 

Aningaasarsiorneq 

Ukiumi aningaasanut inatsiseqarfiusumi ukiunilu missingersuuteqarfiusuni isertikkumaakkat 

eqqarsaatigalugit, ilisimavarput takornariaqarneq qaffakkiartorfiusoq tamannalu takornariaqarnermi 

inuussutissarsiuteqartut iluaquserneqarnissaanik siunertaqarneq taperserparput. Soorluttaaq 

takornariaqarnikkut marloriaatinngortitsinissamik siunnerfeqarluni siuarsaaniarneq nangillugu 

avataaniit aningaasaliisartut peqatigalugit niuernikkut ingerlatsineq isumalluarnermik 

nassataqartitsisoq, taamaasilluni aningaasarsiornikkut siammasinnerusumik nunatsinnut 

utertitsiviusinnaalissammat. 

 

 konto pingaarneq 24.11.12 Raajanut akitsuut pillugu ilisimavarput tuluit nunaanni maanna 

sulissutigineqartoq EU-miit avissaarnissaq, tamanna aningaasarsiornikkut qanoq sunniuteqarnissaa 

eqqumaffigineqartariaqarpoq, paaserusunnarpoq qanoq Naalakkersuisut isumaliutersuuteqarnerssut 

kaammattuutigalugulu suliniummut qanimut malinnaatitsinissaq eqqumaffigeqqullugu. 

 

Ilanngullugu uparuartariaqarsorinarpoq siusinnerusukkut uparuaaffigisartakkavut nunatta sineriaani 

tingerlaataannallit angallattorpassuit qanoq Naalakkersuisuniit iliuuseqarfiginiarneqarpat, 

sulerippat? Aamma qanoq nakkutiginiarneqarpat aningaasatigut nunatta iluaqutigisinnaanerai 

isumaliutigineqartariaqalerput. Nunatta imartaata ilaani nunatsinni angalassagunik pinngitsoornatik 

umiarsualivissittalernissaat tikinnerminni sulissutiginiarneqarpa? Aamma nunatsinnit 

aallalernerminni nakkutigineqartariaqalerput nunarsuarmi assigiinngitsutigut annertuumik 

sillimaniartoqarpoq taamaattumik avataanit nunatsinnut tikittartut tingerlaataannallit 

sukanganerusumik iliuuseqarfigineqartariaqalerput, tamatumunnga Naalakkersuisut suliniutaat 

suuppat? 



 

 

Peqqinnissaqarfik 

Siumumiit pingaartipparput peqqinnissaqarfimmi sullissinerup annikilliartortinneqarani 

pitsanngoriartortinneqassasoq, pingaaruteqarpoq napparsimasup piaartumik katsorsarneqartarnissaa, 

taamaattumik aningaasanut inatsisissatut siunnersuummi konto pingaarneq 34.11.03 

suliarineqassallutik utaqqisut oqaasertaliussami peerneqarsimanerat ilanngullugu 

paaserusupparput Naalakkersuisut qanoq utaqqisut sukkanerusumik suliarineqarsinnaanerat 

qulakkeerniarneraat, qanorlu suliniuteqarfiginiarneraat? 

Ilanngullugu Siumumiit pisariaqartutut suliniutigineqartariaqartutullu Dronning Ingridip 

napparsimavissuani meeqqanut uninngavimmik pilersitsisoqarnissaanut aningaasaliinissamik 

Naalakkersuisut Aningaasanut Inatsisikkut periarfissarsiuussinissaat kaammattuutiginiarparput 

sulissutigineqassasoq, taamaaliornikkut suliniutip kinguarsarnagu sulissutiginissaa 

aningaasartalerneqaqqullugu 

 

Atuartitaaneq 

Atuartitaanermi meeqqat atuarfiat eqqarsaatigalugu eqiterussilluni 11 klasseqarneq 

eqqunniarneqarpoq, allatut oqaatigalugu, meeqqat atuarfianni kommunini sisamaasuni atuarfik 

qitiusoq siunnerfigineqarluni, pisariaqartitsineq annertuussappat qanoq takorloorneqarpa? Aamma 

aningaasatigut sillimaffigineqarnissaat eqqarsaatigalugu kommunit qanimut suleqatigineqarnissaat 

Siumumiit kaammattuutigaarput.  

 aningaasanut inatsissatut siunnersuummi immikkut illoqarfiit sisamaasut inissiivissatut 

takorluuiffigineqartut kollegieqarnikkut aaqqiivigineqarnissaat immikkut isigineqanngitsoq, 

taamaattumik qanoq aaqqiivigineqassanersoq paaserusupparput 

 

Efterskolit nunatsinniittut annertuumik kivitsisuusut ilisimavarput taamaattumik aningaasatigut 

naammaginartumik atugassaqartitaanissaat kaammattuutigaarput, ilinniartitsisutigullu 

pingaaruteqartumik inissisimapput tapersersorneqartariaqarlutillu meeqqat/inuusuttut pitsaasumik 

ilinniartinneqarnerat qulakkeersimaniarlugu. Naalakkersuisunut kaammattuutigissavarput 

aningaasatigut pisariaqartitsinermut naapertuuttumik efterskolit siulersuisui suleqatigalugit 

ingerlaavartumik nalilersuisoqartaqqullugu illersorneqarsinnaasumik aningaasaqarnikkut 

ingerlatsinissaat tapersersorneqartariaqarmata 

 



 

Nunalerineq. 

Nunalerineq pillugu kujataani suliaqartoqarpoq imminut pilersornissamik anguniagaqarfiusumik, 

aamma tamatumani Kommuni Kujalleq minnerunngitsumik Neqi A/S qanimut suleqatigissallugit 

pingaaruteqarput. 

Siumumiit kaammattuutigissavarput nunalerinerup siuarsaaffiginerani aningaasaliissutaasut 

sullissinerup marloqiusaasup eqaallisarnisssaanut Kommuni Kujalleq suleqatigalugu 

ingerlanneqarnissaa anguniaqqullugu, tamatumani Siumumiit isumaqarpugut sullissineq qitiusumiit 

kommunerisamut nuunneqarpat ajunnginnerusumik inerititaqarfiusinnaasoq, taamaattumillu 

Naalakkersuisunut isumaliutigeqquarput tamatuma periarfissarsiuunnissaa. 

 

Qulequtaq Suliffissuaqarnermut suliniutit 

konto pingaarneq: 64.10.25  

Ukiut missingersuuteqarfiusut ilanngullugit 2 mio. kr. tikillungit 

aningaasartuuteqarfiginiarneqarpoq, Naalakkersuisunut apeqqutigissavarput Alcoamut suliniut 

aningaasartuutaaginnalinnginnersoq suliniut angusaqarfiusinnaanngitsoq? isumaqatigiissut qanoq 

imaqarpa qanoq ingerlariaqqittoqarniarpa? Isumaqarnarmat aningaasarpassuarnik 

atuilussinnarfiulersoq, ersarissumik takutitsisoqartariaqalersoq Siumumi isumaqaratta 

Naalakkersuisunut killiffik nassuiaatigineqartariaqartoq. 

 

Konto pingaarneq: 64.13.23 

Majoriaq aningaasaliissutaasut ukiut missingersuuteqarfiusut ilanngullugit 306 mio. kr-niinissaat 

naatsorsuutigineqarpoq, ukiuni makkunani meeqqat atuarfiannit aniaartartut piareersarfiit 

aqqutigalugit ilinniarnissamut qaffassaataasumik periarfissaqartitaanerat periarfissatsialaammat 

nuannaarutissaagaluartoq aningaasat atorsinnaasavut killeqarmata suut tamaasa 

aningaasalersussallugit pingaarnersiuiuarpugut, ersarissumik piumasaqaataasariaqarpoq meeqqat 

atuarfianni uniinnartarneq minnerpaaffissaminiitinneqarnissaa pillugu annertunerusumik 

suliniuteqartoqartariaqartoq, ilinniakkamik naammassinniaarsinnaaneq naammassinnissinnaanerlu 

nunatta pisariaqartippaa, ajornagippat siusissukkut pisassasoq tassami sulisinnaasut ikiliartorput 

taamaattumik meeqqat atuarfianni naammassinniaarluni inuussutissarsiutinut ilinniagaqarneq 

siusissukkut pisinnaappat avataaniit ilinniarsimasunik isumalluuteqarneq annikilliartuinnarluni 

minnerpaaffissaminiitilissavarput, aamma tamaasa naammaginartumik aningaasalersussallugit 



 

akissaqanngilagut, aningaasammi atorpavut arlaanik pilliuteqarluta aningaasassaqartitsiumalluta, 

ersarissumik piumasaqaateqarnissarput pingaaruteqartoq Siumumi isumaqarpugut. 

 

Ilangullugu Piareersarfinnik atuineq qaqugu appariartulissanersoq qanoq Naalakkersuisut 

takorloorneraat apeqqutigissavarput? Ersarissumimmi ikaarsaariarfilerlugu killissaqartariaqarpoq 

aningaasammi allani atorfissaqartippavut, aamma inuit ilinniarsimasut naammassisaqartartut 

amerlisarnissaat aqqutissiuunneqartariaqarpoq avataaniit isumalluuteqarneq 

qimakkiartorneqassappat. 

 

Sanaartornermi siammasissumik sanaartornissaq annertuumik pisariaqartinneqarpoq,  

minnerunngitsumik nunaqarfinni meeqqanut paaqqinniffiit eqqarsaatigalugit, nunaqarfiit 

aalisarnikkut periarfissagissaarfiusut ilaatigut ajornartorsiutigaat meeqqat 

paaqqinniffeqannginnertik, tamanna Naalakkersuisunit eqqumaffigineqassasoq 

kaammatuutigaarput.  

Taamatuttaaq illuliortiterneq eqqarsaatigalugu sanaqateqarluni illuliorneq periarfissaagaluartoq 

annikitsuinnarmik atorneqarpoq, tamanna qanoq iliuuseqarfiginiarlugu Naalakkersuisunut 

isumaliutigeqquarput qangatut nammineerluni illuliortarneq periarfissatut isumaliutigeqqullugu, 

taamatuttaaq sanaqateqarluni illuliornermi nukissiuutit mingutsitsinngitsut sipaarutaasinnaasullu 

tapiiffigineqarnermi ilaasinnaanersut misissoqqullugu. 

 

Siumumi pingaarutilittut isigaarput sanaartornermi aningasaliissutaasartut sanaartornermut 

aningaasaateqarfimmiittut sulisinneqarnissaat, Naalakkersuisunullu apeqqutigissavarput suliassat 

sanaartornikkut suliarineqangitsoortartut qanoq 

pilersaarusiorfigineqarnersut?anigaasaliisutaareersut sulisikkumallungit. 

 

Naluneqanngilaq Namminersorlutik Oqartussat ingerlatseqatigiiffinnik tamakkiisumik 

ilaannakuusumilluuniit pigisaqarmata. Siunissami tamakkiisumik ingerlatseqatigiiffiit pigineqartut 

aammalu piginneqataaffigisat eqqarsaatigalugit qanoq Naalakkersuisunit takorluugaqartoqarnersoq 

apeqqutigissavarput, tamatumani ilaatigut pisortat akuuffigisaat annikillisarniarlugit 

Naalakkersuisut qanoq takorluugaqarnersut paasissallugu pingaaruteqarmat. 

 



 

Aningaasanut Inatsisissatut Naalakkersuisut siunnersuutaat Siumumiit taamatut siullermeerinermi  

oqaaseqarluta Aningaasaqarnermut Akileraartarnermullu  Ataatsimititaliamut 

aappassaaneerneqartinnagu innersuupparput. 

 

 

Jens Immanuelsn 

Siumut 


